
॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥
॥ శ్రీగణేశాయ  నమః ॥
॥ శ్రీఉమామహేశ్వరాభ్యాం  నమః ॥
॥ శ్రీగురవే  నమః ॥
ఆనన్దభైరవీ   ఉవాచ ।
అథ వక్ష్యే మహాదేవ కుణ్డలీకవచం  శుభమ్ ।
పరమానన్దదం  సిద్ధం  సిద్ధవృన్దనిషేవితమ్   ॥ ౧॥
యత్కృత్వాయోగినః సర్వే ధర్మాధర్మప్రదర్శకాః  ।
జ్ఞానినో  మానినో ధర్మాన్ విచరన్తి యథామరాః ॥౨॥
సిద్ధయోఽప్యణిమాద్యాశ్చ  కరస్థాః  సర్వదేవతాః ।
ఏతత్కవచపాఠేన దేవేన్ద్రో  యోగిరాడ్భవేత్ ॥ ౩॥
ఋషయోయోగినః సర్వే జటిలాః కులభైరవాః  ।
ప్రాతఃకాలే  త్రివారం  చ మధ్యాహ్నే వారయుగ్మకమ్ ॥ ౪॥
సాయాహ్నే వారమేకన్తు పఠేత్కవచమేవ చ ।
పఠేదేవం మహాయోగీ కుణ్డలీదర్శనం  భవేత్ ॥ ౫॥
ఓం అస్య శ్రీకులకుణ్డలీకవచస్య   బ్రహ్మేన్ద్ర   ఋషిః ।
గాయత్రీ ఛన్దః  ।కులకుణ్డలీ  దేవతా । సర్వాభీష్టసిద్ధ్యర్థే   వినియోగః ।
ఓం ఈశ్వరీ జగతాం ధాత్రీ లలితా సున్దరీ  పరా ।
కుణ్డలీ  కులరూపా చ పాతు మాం కులచణ్డికా  ॥౬॥
శిరో మే లలితా దేవీ పాతూగ్రాఖ్యా  కపోలకమ్ ।
బ్రహ్మమన్త్రేణ   పుటితా భ్రూమధ్యం  పాతు మే సదా ॥ ౭॥
నేత్రత్రయం   మహాకాలీ కాలాగ్నిభక్షికా శిఖామ్ ।
దన్తావలీం విశాలాక్షీ ఓష్ఠమిష్టానువాసినీ   ॥౮॥
కామబీజాత్మికా విద్యా అధరం పాతు మే సదా ।
ఌయుగస్థా గణ్డయుగ్మం  మాయా విశ్వా రసప్రియా  ॥౯॥
భువనేశీ కర్ణయుగ్మం  చిబుకం క్రోధకాలికా  ।

kulakuNDalIkavacham.pdf 1



॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

కపిలా మే గలం పాతు సర్వబీజస్వరూపిణీ ॥ ౧౦॥
మాతృకావర్ణపుటితా  కుణ్డలీ  కణ్ఠమేవ  చ ।
హృదయం కాలపృథ్వీ చ కఙ్కాలీ పాతు మే ముఖమ్ ॥ ౧౧॥
భుజయుగ్మం చతుర్వర్గా చణ్డదోర్ద్దణ్డఖణ్డినీ     ।
స్కన్ధయుగ్మం  స్కన్దమాతా  హాలాహలగతా మమ ॥ ౧౨॥
అఙ్గుల్యగ్రం   కులానన్దా శ్రీవిద్యా  నఖమణ్డలమ్  ।
కాలికా భువనేశానీ పృష్ఠదేశం  సదావతు ॥ ౧౩॥
పార్శ్వయుగ్మం మహావీరా వీరాసనధరాభయా ।
పాతు మాం కులదర్భస్థా నాభిముదరమమ్బికా ॥ ౧౪॥
కటిదేశం పీఠసంస్థా మహామహిషఘాతినీ ।
లిఙ్గస్థానం   మహాముద్రా భగం మాలామనుప్రియా  ॥ ౧౫॥
భగీరథప్రియా ధూమ్రా మూలాధారం గణేశ్వరీ ।
చతుర్దలం  కక్ష్యపూజ్యా దలాగ్రం  మే వసున్ధరా  ॥ ౧౬॥
శీర్షం  రాధా రణాఖ్యా చ బ్రహ్మాణీ  పాతు మే ముఖమ్ ।
మేదినీ పాతు కమలా వాగ్దేవీ  పూర్వగం దలమ్ ॥ ౧౭॥
ఛేదినీ దక్షిణే పాతు పాతు చణ్డా మహాతపా ।
చన్ద్రఘణ్టా  సదా పాతుయోగినీ వారుణం దలమ్ ॥ ౧౮॥
ఉత్తరస్థం  దలం పాతు పృథివీమిన్ద్రపాలితా  ।
చతుష్కోణం కామవిద్యా బ్రహ్మవిద్యాబ్జకోణకమ్   ॥ ౧౯॥
అష్టశూలం  సదా పాతు సర్వవాహనవాహనా ।
చతుర్భుజా సదా పాతు డాకినీ కులచఞ్చలా ॥౨౦॥
మేఢ్రస్థా  మదనాధారా పాతు మే చారుపఙ్కజమ్ ।
స్వయమ్భూలిఙ్గ చార్వాకా కోటరాక్షీ మమాసనమ్ ॥౨౧॥
కదమ్బవనమాపాతు కదమ్బవనవాసినీ ।
వైష్ణవీ   పరమా మాయాపాతు మే వైష్ణవం   పదమ్ ॥౨౨॥
షడ్దలం  రాకిణీ పాతు రాకిణీ కామవాసినీ ।
కామేశ్వరీ కామరూపా శ్రీకృష్ణం   పీతవాససమ్ ॥౨౩॥

॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

వనమాలా వనదుర్గా శఙ్ఖం  మే శఙ్ఖినీ  శివా ।
చక్రం  చక్రేశ్వరీ  పాతు కమలాక్షీ గదాం మమ ॥౨౪॥
పద్మం మే పద్మగన్ధా చ పద్మమాలా మనోహరా ।
రాదిలాన్తాక్షరం పాతు లాకినీ లోకపాలినీ ॥౨౫॥ (కాదిలాన్తాక్షరం)
షడ్దలే  స్థితదేవాంశ్చ  పాతు కైలాసవాసినీ  । (షడ్వర్గస్థితదేవీశ్చ  )
అగ్నివర్ణా సదా పాతు గణం మే పరమేశ్వరీ ॥౨౬॥
మణిపూరం సదా పాతు మణిమాలావిభూషణా ।
దశాపత్రం  దశవర్ణం  డాదిఫాన్తం త్రివిక్రమా   ॥౨౭॥
పాతు నీలా మహాకాలీ భద్రా భీమా సరస్వతీ ।
అయోధ్యావాసినీ దేవీ మహాపీఠనివాసినీ ॥౨౮॥
వాగ్భవాద్యా మహావిద్యా కుణ్డలీ  కాలకుణ్డలీ  ।
దశచ్ఛదగతం పాతు రుద్రం  రుద్రాత్మకం  మమ ॥౨౯॥
సూక్ష్మాత్సూక్ష్మతరా పాతు సూక్ష్మస్థాననివాసినీ  ।
రాకిణీ లోకజననీ పాతు కూటాక్షరస్థితా  ॥ ౩౦॥
తైజసం  పాతు నియతం రజకీ రాజపూజితా ।
విజయా కులబీజస్థా తవర్గం  తిమిరాపహా ॥ ౩౧॥
మన్త్రాత్మికా  మణిగ్రన్థిభేదినీ   పాతు సర్వదా ।
గర్భదాతా భృగుసుతా పాతు మాం నాభివాసినీ ॥ ౩౨॥
నన్దినీ  పాతు సకలం కుణ్డలీ  కాలకమ్పితా ।
హృత్పద్మం పాతు కాలాఖ్యా ధూమ్రవర్ణా  మనోహరా ॥ ౩౩॥
దలద్వాదశవర్ణం  చ భాస్కరీ భావసిద్ధిదా  ।
పాతు మే పరమా విద్యా కవర్గం  కామచారిణీ ॥ ౩౪॥
చవర్గం  చారువసనా వ్యాఘ్రాస్యా  టఙ్కధారిణీ ।
చకారం పాతు కృష్ణాఖ్యా  కాకినీం పాతు కాలికా ॥ ౩౫॥
టకురాఙ్గీ టకారం మే జీవభావా మహోదయా ।
ఈశ్వరీ పాతు విమలా మమ హృత్పద్మవాసినీ ॥ ౩౬॥

॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

కర్ణికాం  కాలసన్దర్భా  యోగినీయోగమాతరమ్ ।
ఇన్ద్రాణీ  వారుణీ పాతు కులమాలా కులాన్తరమ్ ॥ ౩౭॥
తారిణీ శక్తిమాతా చ కణ్ఠవాక్యం  సదావతు ।
విప్రచిత్తా  మహోగ్రోగ్రా  ప్రభా  దీప్తా ఘనాసనా ॥ ౩౮॥
వాక్స్తమ్భినీ  వజ్రదేహా  వైదేహీ  వృషవాహినీ ।
ఉన్మత్తానన్దచిత్తా  చ క్షణోశీశా భగాన్తరా ॥ ౩౯॥
మమ షోడశపత్రాణి  పాతు మాతృతనుస్థితా  । (మాతులసంస్థితా )

సురాన్ రక్షతు వేదజ్ఞా సర్వభాషా చ కర్ణికామ్  ॥ ౪౦॥
ఈశ్వరార్ధాసనగతా  ప్రపాయాన్మే  సదాశివమ్ ।
శాకమ్భరీ మహామాయాసాకినీ పాతు సర్వదా ॥ ౪౧॥
భవానీ భవమాతా చ పాయాద్భ్రూమధ్యపఙ్కజమ్ ।
ద్విదలం వ్రతకామాఖ్యా  అష్టాఙ్గసిద్ధిదాయినీ    ॥ ౪౨॥
పాతు నాసామఖిలానన్దా మనోరూపా జగత్ప్రియా ।
లకారం లక్షణాక్రాన్తా  సర్వలక్షణలక్షణా ॥ ౪౩॥
కృష్ణాజినధరా  దేవీ క్షకారం పాతు సర్వదా ।
ద్విదలస్థం  సర్వదేవం సదా పాతు వరాననా ॥ ౪౪॥
బహురూపా విశ్వరూపా హాకినీ పాతు సంస్థితా  ।
హరాపరశివం పాతు మానసం పాతు పఞ్చమీ ॥ ౪౫॥
షట్చక్రస్థా  సదా పాతు షట్చక్రకులవాసినీ  ।
అకారాదిక్షకారాన్తా బిన్దుసర్గసమన్వితా   ॥ ౪౬॥
మాతృకాణాం సదా పాతు కుణ్డలీ  జ్ఞానకుణ్డలీ   ।
దేవకాలీ గతిప్రేమా  పూర్ణా గిరితటం శివా ॥ ౪౭॥
ఉడ్డీయానేశ్వరీ  దేవీ సకలం పాతు సర్వదా ।
కైలాసపర్వతం  పాతు కైలాసగిరివాసినీ  ॥ ౪౮॥
పాతు మే డాకినీశక్తిర్లాకినీ  రాకిణీ కలా ।
సాకినీ హాకినీ దేవీ షట్చక్రాదీన్  ప్రపాతు  మే ॥ ౪౯॥
కైలాసాఖ్యం  సదా పాతు పఞ్చాననతనూద్భవా ।

॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

హిరణ్యవర్ణా రజనీ చన్ద్రసూర్యాగ్నిభక్షిణీ  ॥ ౫౦॥
సహస్రదలపద్మం  మే సదా పాతు కులాకులా ।
సహస్రదలపద్మస్థా  దైవతం  పాతు ఖేచరీ ॥ ౫౧॥
కాలీ తారా షోడశాఖ్యా మాతఙ్గీ పద్మవాసినీ ।
శశికోటిగలద్రూపా  పాతు మే సకలం తమః ॥ ౫౨॥
వనే ఘోరే జలే దేశే యుద్ధే వాదే శ్మశానకే ।
సర్వత్ర గమనే జ్ఞానే  సదా మాం పాతు శైలజా  ॥ ౫౩॥
పర్వతే వివిధాయాసే వినాశే పాతు కుణ్డలీ  ।
పాదాదిబ్రహ్మరన్ధ్రాన్తం    సర్వాకాశం సురేశ్వరీ ॥ ౫౪॥
సదా పాతు సర్వవిద్యా సర్వజ్ఞానం  సదా మమ ।
నవలక్షమహావిద్యా దశదిక్షు ప్రపాతు  మామ్ ॥ ౫౫॥
ఇత్యేతత్కవచం దేవి కుణ్డలిన్యాః  ప్రసిద్ధిదమ్   ।
యే పఠన్తి ధ్యానయోగేయోగమార్గవ్యవస్థితాః   ॥ ౫౬॥
తేయాన్తి ముక్తిపదవీమైహికే  నాత్ర సంశయః ।
మూలపద్మే మనోయోగం కృత్త్వా హృదాసనస్థితః  ॥ ౫౭॥
మన్త్రం  ధ్యాయేత్కుణ్డలినీం  మూలపద్మప్రకాశినీమ్  ।
ధర్యోదయాం దయారుఢామాకాశస్థానవాసినీమ్  ॥ ౫౮॥
అమృతానన్దరసికాం  వికలాం సుకలాం శితామ్ ।
అజితాం రక్తరహితాం విశక్తాం రక్తవిగ్రహామ్   ॥ ౫౯॥
రక్తనేత్రాం  కులక్షిప్తాం జ్ఞానాఞ్జనజయోజ్జ్వలామ్    ।
విశ్వాకారాం మనోరూపాంమూలే ధ్యాత్త్వా ప్రపూజయేత్  ॥౬౦॥
యోయోగీ కురుతే ఏవం స సిద్ధో నాత్ర సంశయః ।
రోగీ రోగాత్ప్రముచ్యేత బద్ధో ముచ్యేత బన్ధనాత్  ॥౬౧॥
రాజ్యం శ్రియమవాప్నోతి  రాజ్యహీనః పఠేద్యది ।
పుత్రహీనో  లభేత్పుత్రం  యోగహీనో భవేద్వశీ ॥౬౨॥
కవచం ధారయేద్యస్తు శిఖాయాం దక్షిణే భుజే ।
వామా వామకరే ధృత్త్వా సర్వాభీష్టమవాప్నుయాత్  ॥౬౩॥

॥ శ్రీకులకుణ్డలీకవచస్తోత్రమ్    అథవా కన్దవాసినీకవచమ్  ॥

స్వర్ణే రౌప్యే తథా తామ్రే స్థాపయిత్త్వా  ప్రపూజయేత్  ।
సర్వదేశే సర్వకాలే పఠిత్వా సిద్ధిమాప్నుయాత్  ॥౬౪॥
స భూయాత్కుణ్డలీపుత్రో  నాత్ర కార్యా విచారణా ॥౬౫॥
॥ ఇతి శ్రీరుద్రయామలే   ఉత్తరతన్త్రే మహాతన్త్రోద్దీపనే   సిద్ధివిద్యాప్రకరణే 
షట్చక్రప్రకాశే   భైరవీభైరవసంవాదే   కన్దవాసినీకవచం
అథవా కులకుణ్డలినీకవచం  సమ్పూర్ణమ్  ॥

